
ANS TV:  Cənab Brayza, sön dövrlərdə regiona tez-tez gəlirsiniz. Nə ilə bağlıdır bu? 

 

Brayza:  Mən hal-hazırda ATƏT-in Minsk Qrupunun həmsədri və həm də ABŞ-la Azərbaycan 

arasında qarşılıqlı əlaqələrə görə cavabdehlik daşıyan və bunları əlaqələndirən şəxs kimi 

buradayam. Həftə yarım bundan əvvəl Bakıdan başlanmış bu səfərə gəldikdə, Dövlət Katibi 

Klinton məndən xahiş etdi ki, Dağlıq Qarabağ probleminin həlli prosesini sürətləndirmək üçün 

mümkün olan hər şeyi etmək üçün bu regiona gəlim.   

 

ANS:  Dövlət Katibi iyun ayına gədər hansısa həll variantının mümkün olacağı barədə öz 

nikbinliyini artıq ifadə etmişdr. Burada hansı xüsusi qərar nəzərdə tutulur? Bu, hər hansı bir 

razılaşmadırmı və ya bəlkə söhbət Madrid Prinsiplərindən gedir?  Bu sözlərin arxasında nə 

dayanır? 

 

Brayza:  Dövlət Katibinin hər hansı xüsusi tarixi qeyd etdiyini düşünmürəm. Bu nə iyundur və 

nə də hər hansı digər ay. Məncə, o Konqresdə növbəti bir neçə ay barəsində danışmışdı. Onun 

haqqında danışdığı məsələ nəzərəçarpan irəliləyiş və ya irəliyə atılmış böyük bir addımdır. 

Bunun nə demək olduğunu yəqin ki, Madrid Prinsiplərindən görmək olar. Madrid Prinsiplərində 

bir neçə vacib məqam var ki, onlar üzərində ümumi razılığa gəlinməlidir və biz növbəti bir neçə 

ay ərzində həmin razılaşmaların və sonrakı bir neçə ay ərzində əsas prinsiplər əsasında müəyyən 

olunmuş çərçivə sazişinin yekunlaşdırılacağına ümid edirik.  

 

ANS:  Cənab Brayza, hər kəs irəliləyişdən danışır. Dövlət Katibi Klinton da, siz də, 

Azərbaycanın Prezidenti İlham Əliyev də. Mən sizin bunun təfərrüatlarını açıqlamayacağınızı 

bilsəm də o hansı məsələlərdir ki, bir və ya iki ay bundan əvvəl razılaşdırılması mümkün 

olmadığı halda indi artıq üzərində razılığa gəlinib? 

 

Brayza:  Minsk Qrupu prosesi davam etməkdədir və biz irəliləyişə tədricən, addım-addım nail 

oluruq. Bizim tezliklə yekunlaşdırılmalı olduğumuz şey mühüm elementlər, Helsinki Yekun 

Aktının mühüm prinsipləri arasında düzgün balansı yaratmaq üçün hər iki tərəf arasında ümumi 

razılığa gəlməkdir. Bir tərəfdə Azərbaycanın ərazi bütövlüyü məsələsi, digər tərəfdə isə öz 

müqəddəratını həll etmə prinsipi dayanır; və buraya həmçinin, ATƏTə üzv ölkələrin hamısının 

əməl etdikləri gücdən istifadə etməmə prinsipini də əlavə etmək lazımdır.  

 

Ona görə də, biz həm Azərbaycan və həm də Ermənistan üçün məqbul olan həmin üç prinsip 

arasında düzgün balans tapmaq üzərində səylə çalışırıq.  

 

Və onu da əlavə edim ki, həm Azərbaycan və həm də Ermənistan üçün məqbul olan düzgün 

balansı tapmaq çətin olsa da cənab Prezident Əliyev və Dövlət Katibi Klinton bizim bu cür 

irəliləyişə nail olduğumuzu deməkdə haqlıdırlar.  

 

Bunun təsir mexanizmi elədir ki, balans üzrə tam razılığa gəlmək üçün kiçik, tədrici addımlar 

atmaq lazım gəlir və ona görə də tədrici irəliləyişi görmək həmişə mümkün olmasa da, biz bu 

prosesin içərisində olduğumuz üçün bunu hiss edirik.  



 
  

 

ANS:  Cənab Brayza, bildiyiniz kimi, Azərbaycan mərhələli həll variantını həmişə dəstəkləyibdir 

və qarşı tərəfi də bu prosesə daha yaxın olmağa inandırmağa səy göstərir. Sizcə, Ermənistan 

mərhələli həll prinsipinə razıdırmı? 

 

Brayza:  Biz hərtərəfli həll yolunu müəyyən etmək üçün balanslaşdırılmış yanaşma üsulunu 

seçmişik. Amma bunu mərhələ-mərhələ həyata keçirmək lazım gələcək. Mən tam əminəm ki, hər 

iki ölkə bununla razıdır. Ona görə də bu yanaşma həm hərtərəfli, və həm də, mərhələli yanaşma 

sayılır. 

 

ANS:  Bildiyiniz kimi, tərəflər arasında ən çox mübahisə doğuran məsələ Dağlıq Qarabağ 

regionunun statusunun müəyyən edilməsinin zamanıdır. Bu məsələ üzərində hər hansı irəliləyiş 

varmı? Erməni tərəfinin bu məsələyə dair mövqeyi necədir? Onlar bu ərazinin gələcək 

statusunun necə müəyyən edilməsini istəyirlər? 

 

Brayza:  Əlbəttə ki, Azərbaycanla Ermənistan arasında Dağlıq Qarabağın son hüquqi statusuna 

dair fundamental fikir ayrılığının həll edilməsinə dair müzakirələr daim aparılmaqdadır. Bunu 

birmənalı şəkildə ən çətin məsələ hesab etmək olar və bu xüsusi məsələ üzrə irəliləyişə nail 

olmaq üçün ölkələrin bütün liderləri-bizim Prezident, Dövlət Katibi-tərəfindən böyük işlərin 

görülməsi tələb edilir.   

 

ANS:  Bildiyiniz kimi, Azərbaycanın Prezidenti bir daha vurğulamışdır ki, o Dağlıq Qarabağa 

yüksək status verəcək və onun daxili işlərinə qarışmayacaq. Eyni zamanda İrana səfəri və İranda 

yaşayan Ermənilərlə görüşləri zamanı Ermənistan Respublikasının Prezidenti Dağlıq Qarabağın 

heç vaxt Azərbaycanın ərazisi və ya idarəsi altında olmayacağını deyib. Ona görə də hər iki 

tərəfin bu qədər əks qütblü mövqe və yanaşma nümayiş etdirdiyi halda bu iki mövqe arasında hər 

hansı ümumi zəmin tapmaq şansı nə qədərdir? 

 

Brayza:  Sizin indicə dilə gətirdiyiniz məsələ Dağlıq Qarabağın hüquqi statusu məsələsinin nə 

qədər çətin olduğunu və hər hansı konkret irəliləyişə nail olunması və ya kəskin fikir 

ayrılıqlarının aradan qaldırılması və ya mövqelərin yaxınlaşdırılmasının bütün prezidentlər 

tərəfindən hansı işlərin görülməsini tələb etdiyini göstərir. Bir daha qeyd edim ki, mən bununla 

Prezident Əliyevi, Sarkisyanı, Obamanı nəzərdə tuturam və ümidvaram ki, Medvedev və Sarkozi 

də lazımi səyləri göstərəcək.   

 

Bunu etməyin öz yolu var və o qədər də sadə olmasa da biz bunun üzərində çalışırıq.  

 

Amma cavab mənim bir qədər bundan əvvəl haqqında danışdığım digər balansdan gələcək. 

Bütün məsələləri nəzərə alan və həll edən, amma mərhələli şəkildə həyata keçirilən hərtərəfli həll 

yolu.  

 

ANS:  Cənab Brayza, mətbuatda yayılan xəbərlərə görə, Ermənistan Dağlıq Qarabağı əhatə edən 

bəzi əraziləri azad edəcək.  Bilirəm ki, həmin regionların sayını demək adını çəkməkdən daha 

asandır.  Ona görə də bu baxımdan yanaşdıqda, siz bizə adlarını açıqlamadan Ermənistanın 

Azərbaycana asanlıqla qaytara biləcəyi ərazilərin sayını bildirə bilərsinizmi? 

 



 
  

Brayza:  Məncə, biz ilk əvvəl bütün ərazilər barəsində və mənim əvvəl təsvir etdiyim hərtərəfli 

həll yolu çərçivəsində onların hamısının qaytarılması barədə danışmalıyıq. Mən düşünmürəm ki, 

bir-iki və ya daha çox sayda ərazilərin indi qaytarılmasını gözləmək və sonra da hərtərəfli həll 

yolunun yekunlaşdırılması barədə düşünmək reallığa uyğundur. Əslində, bizə apardığımız 

danışıqlarda olduğu kimi, hərtərəfli həll yolu üzərində razılığa gəlmək və sonra onu həyata 

keçirməyə başlamaq lazımdır.  Və ərazilərin boşaldılması bunun icrasıdır.   

 

Bu çox vacib bir məqam olduğuna görə mən burada xüsusilə dəqiq olmaq istəyirəm. Prezidentlər 

hərtərəfli həll yolu barədə ümumi razılığa gəliblər və bu həll yoluna görə, əvvəlcə bütün 

ərazilərin gələcək taleynin necə olmasına dair prinsipial məsələlər həll ediləcək və sonra bu 

əsasda faktiki tədbirlər həyata keçiriləcəkdir. 

 

Əməli baxımdan bu o deməkdir ki, biz əvvəlcə əsas prinsipləri yekunlaşdırmalıyıq və bizim 

Prezidentimiz və Dövlət Katibimiz bu məsələdə öz şəxsi təşəbbüsləri əsasında köməklik 

göstərməyə sadiqdirlər. Sonra biz dəyişikliklərin şahidi olacağıq.  

 

ANS:  Cənab Brayza, Türkiyə aydın şəkildə sizin səlahiyyətiniz altında və ya radarınızda olmasa 

da zənnimcə, Dağlıq Qarabağ münaqişəsinin həlli və Türkiyə ilə Ermənistan arasında sərhədlərin 

açılması fərqli məsələlər deyil.  

 

Ona görə də bilmək istərdim ki, Birləşmiş Ştatların sərhədlərin açılmasında bu qədər maraqlı 

olması nə ilə bağlıdır.  

 

Brayza:  Əslində, Türkiyə mənim səlahiyyətimə aiddir. Mən Dövlət Departamentinin ABŞ-la 

Türkiyə arasında qarşılıqlı əlaqələrinə görə də məsuliyyət daşıyıram. Bu mənada mən əminliklə 

deyə bilərəm ki, Türkiyə ilə Ermənistanın qarşılıqlı əlaqələrin normallaşdırması - mən burada 

sadəcə sərhədlərin açılmasından danışmıram - məzmun baxımdan tarixi, dərin və müsbət 

əməkdaşlıq üçün yeni yollar açacaq.  

 

Türkiyə NATO üzvüdür. NATO üzvləri bizim dünya miqyasında ən yaxın tərəfdaşlarımız 

olduğuna görə, biz Türkiyənin Avropa Birliyində gələcək üzvlüyə hazırlaşdığı bir zamanda ən 

güclü mövqeyə malik olmasını istəyirik. Biz həmçinin onu da istəyirik ki, o, Azərbaycana aparan 

şərq ölkələri, ondan qərbdə və şimalda yerləşən ölkələr və həmçinin, cənubda yerləşən İraqla 

mümkün olan ən yaxşı münasibətlərə malik olsun. 

 

Biz əminik ki, qarşılıqlı əlaqələri normallaşdırmaqla və müəyyən zamandan sonra sərhədləri 

təzədən açmaqla, Türkiyə və Ermənistan dünyanın bu hissəsində, Anadoluda və Cənubi 

Qafqazda, daha müsbət ab-hava yaradacaqlar və bu Dağlıq Qarabağ münaqişəsini həll etməkdə 

bizə kömək edəcək.  

 

Bizə məlumdur ki, Azərbaycanlılar Türkiyə ilə Ermənistan arasındakı bu yeni münasibətlərin 

Dağlıq Qarabağ məsələsinin həlli baxımdan faydalı olub-olmayacağını düşünürlər. Bizim 

Prezident və Dövlət Katibi bunun cavabının “Hə” olduğuna əmindirlər.  

 



 
  

Azərbaycan bizim dostumuz və strateji tərəfdaşımızdır. Biz Azərbaycanı heç zaman tərk 

etməyəcəyik. Əksinə, biz Azərbaycanı Dağlıq Qarabağ münaqişəsinin həll edilməsinə mümkün 

qədər daha da yaxınlaşdırmaq niyyətindəyik.  

 

ANS:  Beləliklə, rəsmi Vaşinqton Dağlıq Qarabağ münaqişəsində irəliləyişə nail olunmaqla 

bağlanmış sərhədlərin açıla biləcəyini düşünür, elə deyilmi? 

 

Brayza:  Demək istəyirəm ki, bizə məlumdur ki, qarşımızda Dağlıq Qarabağ məsələsində 

mühüm irəliləyişə və ya ciddi uğura nail olmaq məsələsi dayanır. Bununla əlaqədar mən ötən altı 

həftənin beşini Azərbaycanda və Ermənistanda keçirmişəm və mümkün qədər daha uzun 

müddətə qalaraq, Dağlıq Qarabağ məsələsində uğura nail olmaq üçün Prezidentimiz və Dövlət 

Katibinin dəstəyi ilə buraya səfərlərimi davam etdirmək niyyətindəyəm. 

 

ANS:  Cənab Brayza, bildiyiniz kimi, rəsmi Bakı Qərbdən və Birləşmiş Ştatlardan müəyyən 

mənada inciyib. Sizə məlumdur ki, Azərbaycan Prezidentinin Xarici Siyasət Məsələləri üzrə Baş 

müşaviri Azərbaycanın Qərb üçün gördüyü bütün yaxşı işlər barədə danışıbdır. O, terror əleyhinə 

koalisiya və ordumuzun İraq, Kosovo və Əfqanıstanda iştirakı, həmçinin BTC və Azərbaycanın 

Nabukko layihəsinə dair müsbət mövqeyini xüsusilə vurğulayıbdır. Beləliklə, Novruz 

Məmmədov Birləşmiş Ştatların Ermənistanla necə davranmasına dair öz narahatçılıqlarını ifadə 

edibdir. Burada cənab Məmmədovun vurğuladığı məsələ ondan ibarət idi ki, dünyada ikili 

standartlar tətbiq olunur və ABŞ bu məsələlər üzrə daha çox Ermənipərəst mövqedə dayanır ki, 

bu da müəyyən mənada, Azərbaycanın Qərblə müəyyən əlaqələrinə son qoyması ilə nəticələnə 

bilər.      

 

Bu baxımdan siz Birləşmiş Ştatların həqiqətən ikili standartlar tətbiq etdiyini düşünürsünüzmü? 

Ermənistan üçün ayrı və Azərbaycan üçün ayrı standartlar tətbiq edilirmi? 

 

Brayza:  Əlbəttə ki, yox, biz ikili standartlar tətbiq etmirik. Biz Azərbaycanla güclü əlaqələrə 

malikik və əvvəl dediyim kimi, strateji tərəfdaşlığa malikik. Və siz bizim nə üçün və nə cür 

strateji tərəfdaşlığa malik olduğumuzu təsvir etdiniz.    

 

Bizim tərəfdaşlığımız ikitərəflidir, o iki istiqamətdə cərəyan edir. Azərbaycanın tərəfdaşlıq 

çərçivəsində gördüyü işləri Birləşmiş Ştatları məmnun etmək, sevindirmək üçün etmir. 

Azərbaycan bu işləri ona görə edir ki, bunlar Azərbaycanın maraqlarına cavab verir və biz də 

eyni cür hərəkət edirik.   

 

Təhlükəsizlik məsələsinə gəldikdə, biz terrorizmlə mübarizə və İraq və Kosovoda əməkdaşlığına 

görə Azərbaycana dərin təşəkkürümüzü bildiririk, amma bu sabitliyi artırmaqla Azərbaycan üçün 

də faydalı olubdur.  

 

Yenə də Bakı-Tbilisi-Ceyhan layihəsinə gəldikdə, Azərbaycan bu layihə və bizim təbii qaz axını 

üçün yeni cənub koridoru inkişaf etdirmək səylərimiz baxımından mühüm əhəmiyyət kəsb edir. 

Amma əgər siz bizim dayandığımız və Bakının hər yerində ucalan gözəl binalara baxsanız 

görərsiniz ki, Bakı-Tbilisi-Ceyhan həm də bir qədər Azərbaycan üçün faydalı olubdur.   

 



 
  

Bizim Dağlıq Qarabağ üzrə görüləsi hələ çox işlərimiz var. Bir daha qeyd etmək istəyirəm ki, 

bizim Prezident, Dövlət Katibimiz və Amerikalı vasitəçi qismində mən bu razılaşmaya nail 

olmaq üçün mümkün olan hər şeyi edəcək. Amma Ermənistan bu prosesin tərkib hissəsi 

olmalıdır. Ona görə də Birləşmiş Ştatların Ermənistanla qarşılıqlı əlaqələri Azərbaycanın 

maraqlarının əleyhinə olmayıb, onun maraqlarına nail olmağa kömək edir.  

 

ANS:  Diqqətinizə görə çox sağ olun. 

